VSA-akademikus verdedig bestaan van God met logika; Beeld, 17.5.10
Neels Jackson:  Die lyding in die wêreld is geen bewys daarvoor dat God nie bestaan nie, het dr. William Lane Craig Saterdag in Centurion gesê.  Craig is ’n Amerikaanse akademikus wat hom daarop toespits om die Christelike geloof met logiese argumente te verdedig.  Hy het op ’n konferensie by kerksondermure gesê ateïste sê soms dis onmoontlik dat ’n almagtige en liefdevolle God en lyding saam kan bestaan.  Craig het gesê as God mense met ’n vrye wil skep, kan Hy nie meer nie ’n wêreld skep soos Hy dit wil hê nie. Mense met ’n vrye wil maak keuses wat buite God se wil lê.  Daarby kan God redes hê waarom hy lyding toelaat. Mense word dikwels deur lyding geslyp sodat hulle beter anderkant uitkom.  Mense is te beperk wat tyd, ruimte en insig betref. om te oordeel of God goeie redes het waarom Hy lyding toelaat. Craig het gesê daar is selfs ’n argument wat op grond van die bestaan van boosheid aanvoer dat God bestaan. Omdat ons weet dat boosheid bestaan, weet ons dat objektiewe morele waardes bestaan. Dus bestaan God ook.

Amerikaanse teoloë 'kom kerk in SA help red debatte; Rapport, (23/05/2010)

Johannes de Villiers in Pretoria: Die Suid-Afrikaanse kerk is in gevaar, meen twee teoloë van die VSA, en hulle wil dinge kom help regruk. Proff. William Craig en Mike Nicola, twee teoloë van die Southern Evangelical Seminary in Noord-Carolina, het die laaste paar weke ’n ongewone sendingtoer deur Suid-Afrika gedoen deur debatte te kom voer met prominente plaaslike teoloë wat hulle van liberale dwaalleer verdink. In Kaapstad, Johannesburg en Pretoria het hulle telkens honderde mense getrek wat kom kyk het hoe hulle in vurige debatte teoloë soos proff. Sakkie Spangenberg, Pieter Craffert (albei van Unisa) en Hansie Wolmarans (Universiteit van Johannesburg) oor veral Jesus se opstanding uit die graf aanvat. Elders het hulle lesings teen ateïsme gelewer en by een geleentheid ’n debat gevoer met ’n Moslem-geleerde, sjeg. Yusuf Ismail. 

Volgens Craig en Licona is daar in Suid-Afrika veral gevaarlike teologiese tendense wat die letterlike opstanding bevraagteken. “Ons het gekom om die plaaslike kerk te help,” sê Lacona. “Ons het gehoor die Nuwe Hervorming het hier baie invloed verkry.” Hul besoek is deur die plaaslike bediening AntWoord gereël. Verlede Woensdagaand het dié twee, albei charismatiese redenaars, byvoorbeeld meer as 800 mense (’n enorme hoeveelheid vir ’n teologiese gespreksaand) na ’n debat met Spangenberg en Wolmarans by die Universiteit van Pretoria gelok. Van die toehoorders het van Potchefstroom en Johannesburg af gery. En die vorige aand in Johannesburg (vir ’n debat tussen Licona en Craffert) was daar ’n gehoor van sowat 500. Op die Pretoria-byeenkoms het hulle geargumenteer dat Bybelskrywers se verslae oor die opstanding aan die vereistes van betroubare geskiedskrywing voldoen. “Wanneer Jode van die eerste eeu oor opstanding geskryf het, het hulle altyd fisieke opstandings bedoel,” het Craig gesê. “Hulle het geen ander soort opstanding geken nie.” 

Spangenberg en Wolmarans het daarenteen betoog baie van die elemente van die evangelies is mitologiese en latere toevoegings, en hoewel enkele lede van die gehoor hulle gesteun het, het hulle nie naastenby soveel applous soos die Amerikaners ontlok nie. In Johannesburg het Craffert geargumenteer dit blyk uit die Nuwe Testament die eerste eeuse geloof dat Jesus opgestaan het, was op visioenêre ervaringe gebaseer wat ’n deel van destydse kulturele oortuigings was. Ook hier het die gehoor egter duidelik die Amerikaner se kant gekies en ná die tyd meestal verklaar hul geloof in die letterlike opstanding is gesterk. Die twee Amerikaners was in hul skik met die steun wat hulle oral gekry het. “Ons het gekom om te bewys dat die Nuwe Hervorming se argumente swak is wanneer dit aan kritiek onderwerp word,” het Licona vol selfvertroue verklaar kort voordat hy huis toe gevlieg het. “Ons sal hopelik een of ander tyd terugkeer.” Wolmarans het die naweek egter teruggekap dat hy nie meen Craig en Licona se optredes verdien om akademiese debatte genoem te word nie, maar dat hulle onsekere mense probeer uitbuit deur die skyn te skep dat hulle na tradisionele godsdienstige waardes wil terugkeer. “Dit is ’n tipe retoriese geweld, ’n aggressiewe vorm van Christenskap.”
